
sþ. 103. Tillaga til þingsályktunar [101. mál]
um umferðarmiðstöð á Egilsstöðum og vörudreifingarmiðstöð á Reyðarfirði.

Flm.: Sveinn Jónsson, Jón Kristjánsson, Egill Jónsson, Helgi Seljan.

Alþingi ályktar að fela ríkisstjórninni að hlutast til um bætt og breytt skipulag á fólks-
og vöruflutningum á Austurlandi með því m. a. að komið verði á fót umferðarmiðstöð á
Egilsstöðum og vörudreifingarmiðstöð á Reyðarfirði í tengslum við tollvörugeymslu.



Greinargerð.
Samgöngur milli staða og landshluta hafa löngum verið til umfjöllunar. Mikilvægi þeirra

má vera augljóst þegar 10-15% ríkisútgjaldanna er varið til þeirra mála og þykir þó
mörgum sem ekki sé nóg að gert og úrbóta sé víða þörf.

Um tíma hefur starfað nefnd á vegum samgönguráðuneytisins að endurskipulagningu
samgangna á landinu öllu. Árangur af þessu starfi hefur þó látið á sér standa og úrbóta er
þörf.

Tengsl Austurlands við aðra landshluta hafa lengst af verið á sjó, en þeim þætti er í dag
um margt ábótavant.

Með vegalagningu opnaðist á sínum tíma tenging til Norðurlands, sem þó hefur einungis
haldist opin 3--4 mánuði á ári hverju, og er svo enn. Einangrun fjórðungsins er þó fyrst
raunverulega rofin með opnun leiðar sunnan jökla árið 1974.Þá leið er nú fluttur verulegur
hluti allra nauðsynja frá höfuðborgarsvæðinu.

Einangrun Austurlands hefur þó hin síðari árin í vaxandi mæli verið brúuð með sam-
göngum í lofti sem hafa náð til fólks-, vöru- og póstflutninga. Þessi tengsl hafa líka styrkst
innan fjórðungsins. Um Egilsstaðaflugvöll hafa samkvæmt skýrslum flugmálastjórnar farið
um og yfir 40 000 farþegar á hverju ári undanfarið og völlurinn því verið meðal fjögurra
fjölföruustu í innanlandsfluginu.

Á sviði vöru- og póstflutninga heldur völlurinn ótvírætt þriðja sæti með verulegu for-
skoti umfram aðra velli. Aðbúnaði vallarins er þó áfátt og gagngerra endurbóta er þörf.

Að mati starfsmanna vallarins eru um 60-80% farþega á leið til eða frá nágranna-
byggðarlögum á fjörðum niðri. Þjónustu sérleyfishafa er um margt áfátt, t. d. engin um
helgar sem stendur og um vetrartímann aðeins tengd einni flugkomu á virkum dögum þó svo
að flogið sé tvisvar suma dagana. Á leiðinni Egilsstaðir-Reyðarfjörður aka svo þrír sérleyfis-
hafar samtímis.

Yfir sumartímann hafa allir 7000-9000 Smyrilsfarþegar haft meiri eða minni viðdvöl á
Egilsstöðum auk fjölda annarra ferðamanna. Þjónusta við þennan hóp hefur farið batnandi,
en er þó helst áfátt samgöngulega séð.

Ferðamálaráðstefna Austurlands, haldin á Hallormsstað 28. ágúst 1980, samþykkti að
skora á yfirvöld að styðja þá hugmynd að umferðarmiðstöð yrði reist á Egilsstöðum. Þeir
aðilar, sem að þessum málum vinna eystra, hafa því leitað hófanna um úrbætur á þessu sviði,
en ekki orðið ágengt sakir þess fjárhagslega vanda sem er því samfara að koma slíkri aðstöðu
á fót. Fordæmi er fyrir þátttöku hins opinbera þar sem Umferðarmiðstöðin í Reykjavík er,
og því er þessu máli nú hreyft á vettvangi Alþingis.

Austurlandsáætlun frá 1975 bendir á eðlilega meginskiptingu Austurlands í þrjú svæði
með tilliti til íbúadreifingar og vegalengda: norður- og suðursvæði auk miðsvæðis, sem næði
frá Héraðsflóa til Berufjarðar. Egilsstaðir hafa þar þá höfn sem þjóna mun fólksflutningum,
en Reyðarfjörður er eina vöruhöfn Austurlands sem liggur miðsvæðis gagnvart töluverðu
svæði og nokkrum íbúafjölda. Hún þjónar Héraði og þaðan eru um veg 15 km til Eski-
fjarðar, 40 km til Norðf jarðar, 58 km til Seyðisfjarðar og 100 km til Breiðdalsvíkur. Þar
hefur um nokkurt skeið verið tollvörugeymsla, en takmarkanir og skipulagsleysi á vöru-
dreifingu staðið í vegi fyrir eðlilegri þróun.

Landfræðilegar aðstæður valda því, að þessir staðir, Reyðarfjörður og Egilsstaðir sam-
eiginlega, hafa miðstöðvarhlutverki að gegna á Austurlandi og nauðsynlegt að þar fáist þær
úrbætur sem verði stöðunum og svæðinu öllu til framdráttar.


